
“НЭМЭГДЛИЙН ХЭМЖЭЭГ ШИНЭЧЛЭН ТОГТООХ ТУХАЙ” 
УЛСЫН ИХ ХУРЛЫН ТОГТООЛЫН ТӨСЛИЙГ
ХЭРЭГЖҮҮЛЭХТЭЙ ХОЛБОГДОН ГАРАХ ЗАРДЛЫН ТООЦОО

Нэмэгдлийн хэмжээг шинэчлэн тогтоох тухай Улсын Их Хурлын тогтоолын төслийг хэрэгжүүлэхтэй холбогдон гарах зардлыг Хууль тогтоомжийг хэрэгжүүлэхтэй холбогдон гарах зардлын тооцоо хийх аргачлал (цаашид “аргачлал” гэх)-ын дагуу тооцов.
	Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуулийг Улсын Их Хурал 2008 онд баталж, уг хуулийн дагуу улс эх орноо хөгжүүлэх, бүтээн байгуулах үйлсэд гарамгай хувь нэмэр оруулсан ахмадуудын алдар гавьяаг төрөөс үнэлж сар бүр 150-200 мянган төгрөгийн нэмэгдэл олгох болсон бөгөөд 2017 онд Улсын Их Хурал уг хуулийг шинэчлэн найруулж Алдар цолтон ахмад настанд төрөөс нэмэгдэл, хөнгөлөлт олгох тухай хуулийг баталсан.  

Алдар цолтон ахмад настанд төрөөс нэмэгдэл, хөнгөлөлт олгох тухай хуулийн 4 дүгээр зүйлийн 4.1-д “Энэ хууль нь Ахмад настны тухай хуулийн 3.1-д заасан насанд хүрсэн Монгол Улсын баатар, хөдөлмөрийн баатар, ардын болон гавьяат цолтон, төрийн шагналт, төрийн соёрхолт, ахмад дайчин, Улсын ударник, хувьсгалт тэмцлийн ахмад зүтгэлтэн, Монгол Улсын Үндсэн хуулийг хэлэлцэж, баталсан /1990-1992 он/ Ардын Их Хурлын депутат, Улсын Бага Хурлын гишүүн Монгол Улсын иргэнд үйлчилнэ.” гэж заасан.

Мөн хуулийн 5 дугаар зүйлийн 5.3-д “Энэ хуулийн 4.1-д заасан ахмад настанд доор дурдсан нэмэгдлийг олгоно:” гэж, 5.3.1-5.3.3-т Монгол Улсын баатар, хөдөлмөрийн баатар, ардын болон гавьяат цолтон ахмад настан,  ахмад дайчин, дайнд оролцож яваад амь үрэгдсэн иргэний эхнэр /нөхөр/-т,  Монгол Улсын төрийн шагналт, төрийн соёрхолт, түүнчлэн Улсын ударник, хувьсгалт тэмцлийн ахмад зүтгэлтэн, Монгол Улсын Үндсэн хуулийг хэлэлцэж, баталсан /1990-1992 он/ Ардын Их Хурлын депутат, Улсын Бага Хурлын гишүүнд сар бүр мөнгөн тусламж олгохоор заасан болно. 

Түүнчлэн хуулийн 6 дугаар зүйлийн 6.1-т “Энэ хуулийн 5.3-т заасан нэмэгдлийн хэмжээг Засгийн газрын өргөн мэдүүлснээр Улсын Их Хурал тогтооно.”, мөн зүйлийн 6.2-т “Улсын Их Хурал нэмэгдлийн хэмжээг хөдөлмөрийн хөлсний доод хэмжээтэй уялдуулан шинэчлэн тогтоож болно.” гэж хуульчилсан.

Улсын Их Хурлын 2008 оны “Төрөөс олгох нэмэгдлийн хэмжээ тогтоох тухай” 33 дугаар тогтоолоор Монгол Улсын баатар, хөдөлмөрийн баатар, ардын цолтон ахмад настанд төрөөс олгох нэмэгдлийн хэмжээг 200,000 /хоёр зуун мянга/, гавьяат цолтон ахмад настанд олгох нэмэгдлийн хэмжээг 150,000 /нэг зуун тавин мянга/ төгрөгөөр тогтоосон бөгөөд 2018 онд “Нэмэгдлийн хэмжээ тогтоох тухай” 03 дугаар тогтоолоор Монгол Улсын баатар, хөдөлмөрийн баатар, ахмад дайчин, ардын цолтон ахмад настанд төрөөс олгох нэмэгдлийг 200,000 төгрөгөөр, Монгол Улсын төрийн шагналт, төрийн соёрхолт, гавьяат цолтон, Улсын ударник, хувьсгалт тэмцлийн ахмад зүтгэлтэн, Монгол Улсын Үндсэн хуулийг хэлэлцэж, баталсан Ардын Их Хурлын депутат, Улсын Бага Хурлын гишүүн ахмад настанд олгох нэмэгдлийг 150,000 төгрөгөөр тус тус хэвээр тогтоож, нэмэгдлийн хэмжээнд өөрчлөлт ороогүй байна. 

Ийнхүү нэмэгдлийн хэмжээг 2008 оноос хойш 16 жилийн хугацаанд нэмэгдүүлээгүй бөгөөд өнөөдрийн хүчин төгөлдөр мөрдөж буй хөдөлмөрийн хөлсний доод хэмжээ 2008 оны хөдөлмөрийн хөлсний доод хэмжээтэй харьцуулахад 5.1 дахин өссөн байна. 

Иймд алдар цолтон ахмад настанд олгож буй нэмэгдлийн хэмжээг хөдөлмөрийн хөлсний доод хэмжээтэй уялдуулан нэмэгдүүлэх шаардлагатай байна.  

Нэмэгдлийн хэмжээг 2008 оноос хойш 16 жилийн хугацаанд нэмэгдүүлээгүй учраас инфляцын түвшинтэй уялдуулж нэмэгдүүлэх талаар иргэд, төрийн бус байгууллагаас санал, хүсэлтийг удаа дараа ирүүлсэн. 

Иймд улсын төсвийн нөхцөл байдалтай уялдуулан нэмэгдлийн хэмжээг 2 дахин буюу Монгол Улсын баатар, хөдөлмөрийн баатар, ахмад дайчин, ардын цолтон ахмад настанд төрөөс олгох нэмэгдлийг 400,000 төгрөгөөр, Монгол Улсын төрийн шагналт, төрийн соёрхолт, гавьяат цолтон, Улсын ударник, хувьсгалт тэмцлийн ахмад зүтгэлтэн, Монгол Улсын Үндсэн хуулийг хэлэлцэж, баталсан Ардын Их Хурлын депутат, Улсын Бага Хурлын гишүүн ахмад настанд олгох нэмэгдлийг 300,000 төгрөгөөр тус тус тогтоохоор УИХ-ын тогтоолын төслийг боловсруулав. 

 Энэхүү нэмэгдэлд 3.6 мянган алдар цолтон ахмад настан хамрагдаж, жилд 12.6 тэрбум төгрөг улсын төсвөөс зарцуулах юм.  

